
Hiritarrentzako gomendioak, hotz- eta elur-ekaitzerako
Asteartea, 2007ko urtarrilak 23. Hona hemen Nafarroako Gobernuak biztanleei elurterako luzatzen dizkien gomendioak:

Lehenik eta behin, eguraldi hotzerako egokiak diren arropak eta oinetakoak janztea komeni da. Alde horretatik, hobe da jantzi lodi bat baino jantzi arinak bata bestearen gainetik ibiltzea. Halaber, hobe da eskularruak baino eskuzorroak erabiltzea. 
Automobila gauez kalean utziz gero, komeni da haizetako-garbigailua altxatzea, sarrailak zinta isolatzailearekin edo baselina geruza batekin tapatzea eta esku-frenoa jartzea. 

Bestalde, komeni da hauen guztien egoera aztertzea: teilatuak, teilatu-hodiak, zorrotenak, hustubideak, tximiniak eta kanpoko ate eta leihoetako itxigailuak. Hoditeriak aire zabalean badaude, garrantzitsua da iturri bat pixka bat irekita edukitzea, ura ez izozteko eta hodiak ez lehertzeko. Halaber, komeni da gauez berokuntza-sistemako galdara maila baxuenean piztuta edukitzea eta estufak eta sutontziak airea berritzen ez den lekuetan ez jartzea, intoxikatzeko arriskurik ez izate aldera.
Isolatutako landa-eremuetan, komeni da elikagai nahikoa izatea, elurtearen ondorioz handik ateratzea ezinezkoa bada ere. Orobat, garrantzitsua da botikina, botika arruntak, linternak, kandelak, estufa eta pilak eskura izatea.
Azkenik, suterik ez sortzeko oso kontuz ibiltzea komeni da, baita suteak itzaltzeko baliabideak gertu izatea ere, suhiltzaileek laguntzeko zailtasunak izan baititzakete.

